
მოხსენებითი ბარათი
ბატონო დავით, 
მოგახსენებთ, რომ სამთავრობო პროგრამით 2018-2020 „თავისუფლება, სწრაფი განვითარება, კეთილდღეობა“ სხვა მნიშვნელოვან საკითხებთან ერთად, გაცხადებულია, რომ მომდევნო წლებში „გაფართოვდება ბავშვთა ფიზიკური და სოციალური მდგომარეობის გაუმჯობესებისკენ მიმართული ღონისძიებები“, „გაგრძელდება ოჯახების მხარდამჭერი სერვისები და ბავშვთა კეთილდღეობისკენ მიმართული ღონისძიებები“. 
აღსანიშნავია, რომ მსოფლიო ბანკისა და გაეროს ბავშვთა ფონდის მხარდაჭერით სოციალურად დაუცველი ოჯახების სოციალურ-ეკონომიკური მდგომარეობის შეფასების მეთოდოლოგიაში 2015 წელს განხორციელებული ცვლილებების შემდეგ, მიზნობრივი სოციალური დახმარების პროგრამა უკეთ ხედავს ბავშვებისა და ბავშვიანი ოჯახების საჭიროებებს. კერძოდ, თუ 2015 წლამდე მოქმედი მეთოდოლოგიით საარსებო შემწეობა ფარავდა ბავშვების 25.8%-ს, ახალი მეთოდოლოგიით საარსებო შემწეობის მიმღები ბავშვების რაოდენობა 33%-ს შეადგენს.
ამასთან, მიუხედავად იმისა, რომ მიზნობრივი დახმარების პროგრამით საარსებო შემწეობის დიფერენცირებული სისტემით გაცემის პირობებში 16 წლამდე ბავშვის ბენეფიტის ოდენობა 10 ლარს შეადგენს, გაეროს ბავშვთა ფონდის 2017 წლის „მოსახლეობის კეთილდღეობის კვლევის“ მონაცემებით მიზნობრივი სოციალური დახმარება და ბავშვის შემწეობა ყველაზე დადებითად მოქმედებს ბავშვთა სიღარიბის შემცირებაზე. აღნიშნული დახმარების გარეშე ბავშვებში უკიდურესი სიღარიბე  6.85%-დან 13.1%-მდე გაიზრდებოდა.
აღნიშნულიდან გამომდინარე, ბავშვებისა და ბავშვიანი ოჯახების სოციალური მდგომარეობის გაუმჯობესების უზრუნველყოფის მიზნით შესაძლებელია სოციალურად დაუცველი ოჯახების მონაცემთა ბაზაში რეგისტრირებულ ოჯახებში, რომელთა სარეიტინგო ქულა ტოლია ან ნაკლებია 100 000-ზე და 16 წლამდე ბავშვები ცხოვრობენ, შემოღებულ იქნას ბავშვების 50 ლარიანი ყოველთვიური დახმარება, რომლის ფარგლებში 20 ლარი იქნება ფულადი ბენეფიტი, ხოლო 30 ლარი - კვების ვაუჩერი. 
[bookmark: _GoBack]სოციალურად დაუცველი ოჯახების მონაცემთა ბაზაში 100 000-ზე ნაკლები  სარეიტინგო ქულის მქონე ოჯახებში მცხოვრები 16 წლამდე ბავშვების რაოდენობა 133 828-ს შეადგენს. შესაბამისად, პროექტის განხორციელებისთვის საჭირო წლიური საბიუჯეტო რესურსი  80 მლნ. ლარია. 
თქვენი თანხმობის შემთხვევაში, დაიწყება კონსულტაციები სამინისტროს და სსიპ სოციალური მომსახურების სააგენტოს უფლებამოსილ პირებთან, რათა მომზადდეს შესაბამის სამართლებრივ აქტში ცვლილებების პროექტი და განხორციელდეს ყველა საჭირო ღონისძიება. 
გთხოვთ, თქვენს გადაწყვეტილებას. 

